
Mo leineng la Modimo o e leng Rara le Morwa le Mowa o o Boitshepo(
Lefoko le le okamelang beke eno, le kwadilwe mo go Johane 12:32, le re: (Mme nna e tla re fa ke sena go tlhatlosiwa mo lefatsheng, ke ikgogele batho botlhe.(
1.
Sefela sa 141 - 124/127

2. Thapelo: Morena Jesu Keresete, re a go leboga, ka o solofeditse barutwa ba gago Mowa o o Boitshepo, le go ba baakanya go gomodiwa ke ona, le go nna basupi ba gago. O re thuse go amogela kgomotso le bosupi jwa Mowa wa gago gore le rona re nne basupi ba gago mo gare ga merafe ya lefatshe la rona, re itshoke mo tirong ya gago le mo dipitlaganong ka go tlhoafalela le go emela pholoso e re e baakanyeditsweng ke wena ka loso le tsogo ya gago ka boitumelo le bopelokgale jo bogolo.  Amen. 
3.
Lefoko la Testamente e kgologolo le kwadilwe mo go Jeremia 31:31-34;

Epistolo ka fa thulaganyong ya 2 e kwadilwe mo go Baefeso 3:14-21;

Efangele ka fa thulaganyong ya 3 e kwadilwe mo go Johane 7:37-39.

4.
A go ipolelwe tumelo ya bokeresete!

5. 
Sefela sa 151 - 134/133

6.
Thapelo ya mmadi wa thero.

7. Efangele ka fa thulaganyong ya 1 e kwadilwe mo go Johane 15:26 - 16:4, e re: "E tla re Mogomotsi a sena go tla, yo ke tla mo lo romelang, a tswa mo go Rara, e bong Mowa wa boammaaruri o o tswang kwa go Rara, o supe ka ga me. Mme le lona lo tla supa; gonne lo ne lo ntse lo na le nna go tloga tshimologong. Dilo tse ke di buile le lona gore lo se ka lwa kgopega. Ba tla lo kgaola mo disenagogeng; ee, nako e e tla e mongwe le mongwe yo o lo bolayang o tla itlhomang e le go direla Modimo. Ee, dilo tse ba tla di dira, ka gonne ga ba itse Rara le e seng nna. Dilo tse ke di lo boleletse gore motlhang nako e tlang, lo gakologelwe gore ke di lo boleletse. Ga ke a ka ka di lo bolelela go tloga tshimologong, ka gonne ke ne ke ntse ke na le lona." Amen.

8. Thero: Phuthego e e rategang ya Morena wa rona Jesu Keresete, ka Sontaga wa Eksaudi o o fa gare ga moletlo wa go gopola tlhatlogo ya Morena Jesu Keresete le moletlo wa go gopola kgoromeletso ya Mowa o o Boitshepo ka Pentekoste re utlwa tsholofetso le dipolelo-pele tsa Morena wa rona Jesu Keresete. Di setse di boletswe ke Morena Jesu Keresete, pele a ise a ye kwa Getsemane le barutwa ba gagwe bo bosigang, fa a ne a tlhomamisa selalelo se se boitshepo, a bolelela barutwa ba gagwe gore

1. o tla roma Mowa o o Boitshepo,

2. le go ba dira basupi ba gagwe. 

1. Jesu Keresete o solofeditse kgoromeletso ya Mowa o o Boitshepo, le go tshwaya gore Mowa o o Boitshepo ke mang, le gore o tla dirang, a raya barutwa ba gagwe, a re: (E tle re Mogomotsi a sena go tla, yo ke tla mo lo romelang, a tswa mo go Rara, e bong Mowa wa boammaaruri o o tswang kwa go Rara, o supe ka ga me.( Ka polelo eo go a bonala gore Morena Jesu Keresete o bolela tse dikgolo ka mafoko mangwe fela. Ka ona re a utlwa gore Mowa o o Boitshepo o rongwa ke Morwa Modimo, le gore o tswa mo go Modimo Rara. Ka ona re tiisiwa mo tumelong ya kereke ya bokeresete, fa re na le Modimo o o Boraro mo bongwengfela, e bong Rara le Morwa le Mowa o o Boitshepo; re tiisiwa mo tumelong ya rona, fa kereke ya bogologolo e atlhotse sentle ka go tlhoma mafoko a boipolelo jwa kwa Nitsea, jo bo reng: (Ke dumela mo go Mowa o o Boitshepo o e leng Morena, o o tshedisang; o tswa mo go Rara le mo go Morwa.( Ke gona re setseng re tlwaetse go o bitsa: Modimo o o Borarobongwe.

Gape ka mafoko a makhutshwane a Efangele ya kajeno re a utlwa gore Mowa o o Boitshepo, persona ya boraro jwa Modimo ke Mowa wa boammaaruri. Ke ona tota yo o gogelang ba ba iseng ba dumele mo boammaaruring jwa tumelo, bone ba ba setseng ba tlhabologile ka go dumela mo go Jesu Keresete o ba goga mo boammaaruring gore ba tiie mo go jona, le go golela mo go jona. O dira jalo ka Lefoko la Modimo, ka go gopotsa badumedi ka tse Jesu a di buileng, le go di ba direla. Ka go dira jalo Mowa o o Boitshepo o itshupa tota, fa e le Mogomotsi wa nnete. O gomotsa barutwa ba ga Jesu le badumedi ba gagwe mo ditlalelong tsa bone, le fa e le mo ditlalelong tsa matshwenyego ka ntlha ya bolwetse, makoa mo mmeleng, le khumanego, gongwe mo ditlalelong tse di re tshwenyang ka ntlha ya maleo a rona. Mo go tsona tsa go ipona molato wa maleo a rona Mowa o o Boitshepo o re gomotsa bogolo ka tiro ya ona e e bolelwang mo Efangeleng ya kajeno, fa o supa ka ga Jesu. Mowa o o Boitshepo e tla re fa o sena go re senolela molato wa rona fa pele ga Modimo ka go re gopotsa molao ka ditaolo tsa Modimo, o re gomotsa ka go re senolela boammaaruri jwa Efangele, fa Jesu Keresete a ne a re swela mo sefapaanong ka ntlha ya maleo a rona, fa e bile a tsogile mo baswing gore re balelwe tshiamo ya gagwe, re se latlhwe, mme re amogelwe ke Modimo ka go dumela mo go Jesu Keresete, fa e le Morena yo o re ratang le Mopholosi wa rona. 

2. Ka mafoko a makhutshwane a Efangele ya kajeno Jesu o re bolelela gore o dira barutwa ba gagwe go nna basupi ba gagwe, a raya barutwa ba gagwe, a  re: (Le lona lo tla supa; gonne lo ne lo ntse lo na le nna go tloga tshimologong.(  Barutwa ba ga Jesu ba ne ba dira ka fa pitsong ya bone, bone ba ba tsamaileng le Jesu go simolola kwa Galelea, go mo felegetsa go ya kwa Jerusalema, le Paulo yo o bonyeng Jesu yo o tsogileng morago ba supile ka bopelokgale le boitumelo jo bogolo gore Jesu o tsile mo lefatsheng, a ruta, a thusa batho mo ditlalelong tsa bone, a tsosa baswi, a boga, a bapolwa, a swela mo sefapaanong, le go tsoga ka letsatsi la bararo gore ba ba dumelang mo go ene ba se ka ba latlhega, mme ba nne le botshelo jo bo sakhutleng. Fa pele ga lekgotla le legolo la Bajuta ba ne ba supa, fa batho ba na le pholoso le botshelo jo bo sa khutleng ka go dumela mo go Jesu Keresete. Ba tiisa boammaaruri joo ka go gatelela gore ntle le Jesu Keresete motho ga a na pholoso, le e seng boitshwarelo jwa dibe, le e seng botshelo jo bo sa khutleng. Ba ne ba supa, fa baporofeti botlhe ba Testamente e kgololo ba supa ka ga Jesu gore mongwe le mongwe yo o dumelang mo go ene o tla bona boitshwarelo jwa dibe ka leina la gagwe.(
Go a makatsa go utlwa gore bagolo ba Bajuta ba ne ba sa rate go utlwa bopaki joo. Ba galefela basupi ba ga Jesu, ba bogisa badumedi ba gagwe. Ga diragala se Jesu a se bolelang mo Efangeleng ya kajeno, o ne a raya barutwa ba gagwe, a re: (Ba tla lo kgaola mo senagogeng; ee, nako e e tla e mongwe le mongwe yo o lo bolayang o tla itlhomang e le go direla Modimo.( Ga diragala jalo ka barutwa le baapostolo ba Morena mo tshimologong morago ga kgoromeletso ya Mowa o o Boitshepo kwa Jerusalema, morago fa barena ba bagolo ba Roma ba tshwere badumedi, le go ba bolaya ka go ba bapola, ka go ba latlhela mo ditaung, le go ba fisa kwa Roma, le ka nako ya ntšhwafatso ya kereke, fa basupi ba boammaaruri jwa Efangele e e pholosang le boitshwarelo jwa maleo ka go dumela mo go Keresete ba bogisitswe, le go kobiwa mo boemong le mo mafatsheng ke dikgosi le babišopo ba kereke ya Roma. Go sa ntse go ntse fela jalo mo sebakeng sa botshelo jwa rona, fa mo mafatsheng a badipa, bapatiki, le bagateledi bakeresete ba bogisiwa, go kobiwa, le go bolawa ka ntlha ya tumelo ya bone. Mo ngwakgolong e e fetileng go bolailwe bakeresete ba bantsi go feta palo ya ba ba bolailweng ka ntlha ya tumelo mo dingwakolong tsotlhe tsa pele mmogo.  Go itsiwe gore le fa gare ga Mazulu le Batswana go ne go diragala gore bakeresete ba ne ba bogosiwa, le go bolawa ke bagolo, fa ba ne ba tlhabologela mo tumelong ya bokeresete, ba sa utlwe bagolo go kgaogana le baruti, baruti ba ne ba kobiwa ke kgosi e e tsenyeng mo boemong jwa yo o neng a ba letlela go nna, le go dira mo tikologong ya gagwe. Tseo ga di bolelwe gore go gopodiwe bosula jwa babogisi ba badumedi, mme re tsoselediwe go rapelela bagolo mo mafatsheng gore ba se ka ba thibela tiro e kgolo ya Morena le Mopholosi wa batho botlhe, re rapelele le bone fa gare ga rona ba ba sa rateng gore tiro e dirwe ka fa Jesu a ratang gore e dirwe ka teng, ba ba thibelang, le go nyatsa tiro ya go supa tse re di diretsweng ke Keresete, ba ba lekang go tsenya tsa mewa e mengwe. 

Lefoko la Morena le a utlwala. Morena Keresete o galaletsa Mowa o o Boitshepo o o supang ka ga Jesu Mopholosi wa batho botlhe ba merafe yotlhe ba dipaka tsotlhe. Morena Jesu Keresete o a batla gore badumedi ba gagwe ba supe tse ba di rutilweng, le go direlwa ke ene. Ga a ba solofetse botshelo jo bontle mo lefatsheng leno, o ba baakanya ka Lefoko la gagwe gore ba dire tiro ya gagwe, le fa ba ka pitlaganngwa ka ntlha ya tiro eo. O re solofetsa Mowa o o Boitshepo o o abelang nonofo le kgomotso go dira tiro ya gagwe ka fa Lefokong la Keresete ka bopelokgale le ka boitumelo. Amen.  

9. Thapelo: Modimo o o se nang tshimologo, le e seng bokhutlo, Rara yo o kutlwelobotlhoko, yo o solofeditseng go re naya Mowa o o Boitshepo wa gago le molao o mošwa wa gago mo dipelong tsa rona, re go kopa ka ntlha ya bopelonomi jo bogolo jwa gago gore o re humise rona bana ba ba tlhomalang pelo ba gago ka Mowa o o bopelotlhomogi, o re gomotse, o re boloke gore re nnele ruri mo Lefokong la gago ka boitumelo jo bogolo, re nne basupi ba ga Morwao yo o rategang ka bopelokgale le boitumelo jo bogolo, re se fitlhe pholoso e e mo go Keresete, re e fetisetse le mo go ba ba iseng ba dumele mo go ene,  re go direle ka boitshoko jwa nnete, re go obamele, re go rapele ka metlha ka Jesu Keresete, Morena Morepholosi. Amen. 
Thapelo ya Morena: Rara wa rona yo o mo legodimong ...

10.
Sefela sa 152 - 135/136

A kagiso ya Modimo e e fetang tlhaloganyo yotlhe e boloke dipelo tsa rona le maikutlo a rona mo go Keresete Jesu, Morena, Morepholosi. Amen.

Thero eno e kwadilwe ke E. A. W. Weber, ka ngwaga wa 2009.

Kgatiso le go rongwa ga dithero tseo go tshegediwa ke kopano e e bidiwang The Lutheran Heritage Foundation.

